
Аннотация. Мазкур мақолада агломерациялардаги ядро ва переферия 

районлари тўғрисида фикр юритилган. Агломерацияларнинг катта кичиклигига 

кўра типлари ҳақида сўз боради. Шунингдек, Бухоро агломерацияси ядро ва 

переферия зоналарининг аҳоли динамикаси ҳақида маълумотлар берилган.    

 Кириш. Ҳозирда Ўзбекистоннинг деярли барча катта шаҳарлари атрофида 

ўзига хос агломерациялар ҳосил бўлган. Албатта бу агломерацияларнинг 

айримлари аллақачон шаклланиб, бугунги кунда йирик (ядросида аҳоли сони 250 

мингдан ортиқ бўлган) агломерациялар қаторига кирган бўлсада, баъзиларда бу 

жараён энди шаклланмоқда (Навоий, Жиззах). Республика агломерациялари 

ичида Бухоро агломерацияси муносиб ўрин эгаллайди. У ижтимоий-иқтисодий 

ривожланиши ва аҳоли сонига кўра мамлакатнинг “катта еттилиги”га кирувчи 

агломерациялардан биридир.  

 Асосий қисм. Одатда агломерациялар катта-кичиклигига кўра 4 типга 

ажратилади. Бунда асосий мезон қилиб марказий шаҳар аҳолисини сони олинади. 

Агар ядрода аҳоли сони 1000 мингдан ортиқ бўлса энг йирик, 500-1000 киши 

бўлса йирик, 250-500 минг киши бўлса катта ва 100-250 минг киши бўлгани 

ўрта агломерациялар дейилади (Наймарк, 1985). 

 Бухоро агломерацияси ушбу классификациянинг охиргисига 

тааллуқлидир, яъни у ўрта агломерациялардан ҳисобланади. Лекин шуни алоҳида 

таъкидлаш керакки, агломерация ривожланишининг турли даврларида умумий 

аҳоли сонида марказий шаҳар аҳолисининг улуши турлича бўлган.  

Маълумотлар шуни кўрсатадики, 1989 йил агломерация ядроси – Бухоро 

шаҳрида 222,2 минг киши яшаб, унда агломерация жами аҳолисининг 41,4 фоизи 

тўғри келган. Бу кўрсатгич 2021 йилга келиб 28,2 фоизни ташкил этди. Келажакда 

ушбу рақам янада пасаяди. Чунки агломерация ядросида аҳоли сони, ташқи 

ҳудудларга (переферия зонасига) нисбатан ниҳоятда секин кўпаётганлигини 

кўриш мумкин (1-жадвал). Аксинча, периферия райони, хусусан 

агломерациянинг қишлоқ жойларида аҳоли сони нисбатан тез кўпаймоқда. 

Бунинг натижасида мазкур жойларда керагидан ортиқча меҳнат ресурслари 

тўпланиб қолмоқда. Ана шу меҳнат ресурсларидан оқилона фойдаланиш бугунги 

куннинг долзарб вазифасидир.  

 1-жадвал. 

Бухоро агломерацияси аҳолиси сони, ўсиши ва жойланиши 

Йиллар 
Шундан 

Шаҳар аҳолиси (минг к.) Қишлоқ аҳолиси 

Жами 

аҳоли 

(минг к.) 

Жами шаҳар 

аҳолиси 

Шу жумладан 

Бухоро шаҳри Минг киши Фоизда 

1989 536,7 315,7 222,2 221,0 41,2 

1995 590,4 342,2 238,0 248,2 42,0 

2002 640,2 346,7 238,5 293,5 45,8 

2004 661,6 352,4 238,0 309,2 46,7 

2013 810,5 425,7 247,5 384,8 47,5 

2021 908,3 454,7 256,3 453,6 49,9 

Жадвал статистик маълумотлар асосида муаллифлар томонидан тузилган 

Бу борада агломерация ҳудудида анча самарали ишлар амалга 

оширилмоқда. Ядродан йирик саноат корхоналарини периферия районларига 

кўчирилиши фикримиз далилидир. Масалан, вилоятдаги йирик саноат 

корхоналаридан ҳисобланган Бухоро пахта тозалаш заводи Галаосиё шаҳрига 

кўчирилди. Бу биринчидан агломерацияда ядро ва ташқи зона ўртасидаги 

ҳудудий номутаносибликларни бироз юмшатса, иккинчидан перифериянинг 

иқтисодиётини кўтаришга ёрдамлашади.  

Шундай бўлсада, республиканинг барча агломерациялари сингари Бухоро 

агломерациясида ҳам  ядро иқтисодий салоҳиятини катталиги сақланиб 

қолмоқда. Айни пайтда агломерацияда ишлаб чиқарилаётган саноат 

маҳсулотининг 1/3 қисмига яқини Бухоро шаҳри ҳиссасига тўғри келади. Қолган 

ҳудудлар орасида Қоровулбозор ва Когон шаҳарлари алоҳида ажралиб туради. 

Бу икки ҳудуд агломерация саноат маҳсулотининг деярли ярмини ишлаб 

чиқаради. Шунинг учун агломерацияда ҳудудий ривожланиш асосан “Бухоро - 

Қоровулбозор ўқи” атрофида кечмоқда. Ушбу ўқдан ташқаридаги жойлар 

периферия районига киради. Перифериянинг ишлаб чиқариш салоҳияти 

ниҳоятда паст. 

Кейинги йилларда Бухоро агломерацияси периферия зонасининг кўпроқ 

агроиндустриал йўналишда ривожланиб бормоқда. Мазкур ҳудудда замонавий  

иссиқхоналар, интенсив боғлар ва замонавий чорвачилик комплекслари 

шакллантирилмоқда. Мазкур ишлаб чиқариш бирлашмаларида етиштирилаётган 

қишлоқ хўжалиги маҳсулотлари нафақат ички бозорга, балки ташқи бозорни ҳам 

таъминлашда муҳим рол ўйнамоқда. Қолаверса, ушбу корхоналарнинг аҳоли 

бандлигини таъминлашда ҳам муносиб ўрин тутмоқда.    

Хулоса. Умуман олганда, Бухоро агломерациясининг периферия районида 

ривожланиш даражаси анча паст. Бу ерда фақатгина қишлоқ хўжалик тармоқлари 

ривожланган. Лекин айрим саноат тармоқлари биринчи навбатда, қишлоқ 

хўжалик маҳсулотларини қайта ишловчи – енгил ва озиқ-овқат саноат 

тармоқларини тараққий эттириш имкониятлари мавжуд. Бу соҳада хорижий 

сармоядорлар билан ҳамкорликда қўшма корхоналар қуриш ижобий самара 

беради. Бундай корхоналар учун хом-ашё ва ишчи кучи етарли. Қўшма 

корхоналар сонининг кўпайиши эса периферия иқтисодий салоҳиятнинг 

кўтарилишига ёрдам беради. Перифериянинг юксалиши ўз навбатида бутун 

агломерация ривожланишига туртки бериши ва Бухоро агломерациясини 

Ўзбекистоннинг етук агломерациялари қаторидан жой олишини таъминлайди. 

